
um endurskoðun löggjafar um óbyggðir landsins, vötn, ár, jarðhita og námur.

Flm.: Bragi Sigurjónsson.

Alþingi ályktar að leggja fyrir ríkisstjórnina, að hún láti sérfróða menn semja
frumvarp eða frumvörp að lögum um eignarráð og eignarréttindi yfir óbyggðum
landsins, stöðuvötnum í byggð og óbyggðum, fallvötnum, jarðhita og hvers konar
námum og vinnslu verðmæta úr jörðu.

Við samningu frumvarps eða frumvarpa að lagagerð þessari verði m. a. athugað:
1. Hvort ekki sé rétt að lýsa allt hálendi landsins og óbyggðir alþjóðareign, að svo

miklu leyti sem skýlausar eignarheimildir annarra aðila en ríkisins liggja ekki
fyrir, og hverni.g kveða megi á, svo að glöggt sé, um mörk þessarar ríkiseignar.

2. Hvort ekki sé rétt, að öll not afrétta, sem eru ekki í einkaeign, skuli teljast rétt-
indi viðkomandi sveitarfélaga, eins og þau yrðu nánar skilgreind.

3. Hvort veiði- og fiskræktarréttur í stöðuvötnum og fallvötnum í byggðum skuli
ekki fremur bundinn viðkomandi sveitarfélögum en einkaeigendum jarða.

4. Hver mörk skuli setja milli eignarráða ríkis og réttinda annarra eigenda fall-
vatna, t. d, varðandi virkjanir, þegar árekstrar verða milli einkanota og al-
menningsnota. '

5. Hver eignarmörk ríkið skuli hafa yfir jarðhita og hve djúpt í jörð eignarrétt-
ur jarðeiganda á honum skuli ná.

6. Hvort verðmæli í jörðu, á landi eða landgrunni, er finnast fyrir atbeina ríkis-
ins, skuli ekki teljast ríkiseign og háð valdi ríkisins, hvernig unnin verði og farið
með.

7. Hver takmörk náttúruvernd skuli sett.
8. Hvern umgengnisrétt og hverjar umgengnisskyldur almenningur skuli hafa til

ónotaðs lands og óbyggða.
Frumvarpsgerð þessi verði lögð fyrir Alþingi eigi síðar en á öðru þingi frá þessu

þingi.

Greinargerð.
Með síauknum afnotum og umferð um hálendi landsins verður æ nauðsyn-

legra að setja skýr ákvæði um eignarheimild á því sem og öðrum óbyggðum, sem þó
teljast ekki beinlinis til hálendis. Liggur þá beinast við, að það sé lögtekið i eitt
skipti fyrir öll, að slíkt land sé ríkiseign, ef önnur eignarheimild liggur ekki ský-
laust fyrir. Getur slíkt forðað ýmiss konar árekstrum siðar.

Þá er alkunnugt, að vaxandi ágreinings gætir um eignarráð og eignarréttindi
yfir ýmsum gæðum landsins, svo sem veiðirétti, fiskræktarrétti, virkjunarrétti, jarð-
hita- og námurétti o. fl. Virðist því mál komið til, að sett verði skýr og afdráttar-
laus lög um þessi mál, en þá eðlilegt, að ýmislegt verði tekið til endurmats, svo sem
það, hvort aðild og réttur sveitarfélaga skuli ekki gjarnan vaxa, en einkaeigendum
markaður þrengri bás, þannig að heildarhagur sé rétthærri einkahag, að sveitar-
félag hafi fremur afraksturinn af veiðiá og veiðivatni en ákveðnir veiðibændur.
Einnig að skorður verði við því reistar, að einkafjármagn geti keypt slík hlunnindi
upp alþýðu manna á viðkomandi svæði til óhagræðis eða fáir landeigendur geti tak-
mörkunarlaust hindrað virkjunarafnot til almenningsþarfa í fallvötnum. Um þessi
réttindi og skyldur þurfa að vera skýr lagaákvæði á báða bóga. Innan þeirra marka
fellur og náttúruvernd in, sem að sjálfsögðu ber vel að gæta, en líka hins, að hún
gangi ekki í öfgar.

Loks er svo að geta þess, að með vaxandi þéttbýli vex og þörf almennings til
að komast "út í náttúruna", eins og það er orðað. En hvort tveggja er, að þar gætir
stundum yfirgangs og hirðuleysis þéttbýlisbúa 1 umgengni, en hcimarfkis og mein-
bægni af hendi hinna, er löndin eiga eða telja sig hafa umráðarétt yfir. Vera má
þó, að erfitt verði að setja frumreglur í lög um umgengnisrétt og umgengnisskyld-
ur. Þar verði fyrst og fremst að treysta á siðgæðiskennd einstaklingsins gagnvart
ættjörð sinni.

Skylt er að taka fram í lokin, að meðan framanskráð þáltill. var i smíðum, var
lögð fram á Alþingi þáltill., er fjallar uð nokkru um sama efni. En þar sem hér
er drepið á ýmis atriði önnur, þykir rétt að leggja þessa þáltill. fram, enda er hún
á engan hátt ætluð hinni fyrri til höfuðs


